
2001թ. հունիսի 11-ին կնքված Հայաստանի Հանրապետության Կառավարության և Ամերիկայի Միացյալ Նահանգների Կառավարության միջև թմրադեղերի հսկողության և իրավապահ ոլորտում համագործակցության նամակ-համաձայնագրում 11-րդ փոփոխությունը կատարելու մասին

I. Ընդհանուր դրույթներ

Հայաստանի Հանրապետության Կառավարությունը (ՀՀԿ) և Ամերիկայի Միացյալ Նահանգների Կառավարությունը (ԱՄՆԿ), (այսուհետ ամեն մեկը անվանվելով «կողմ», իսկ միասին` «կողմեր») ելնելով ՀՀ Կառավարության և ԱՄՆ Կառավարության միջև 2001թ. հունիսի 11-ին կնքված Նամակ-համաձայնագրում փոփոխություն կատարելու անհրաժեշտությունից, համաձայնեցին ներքոհիշյալի մասին.

ԱՄՆ Կառավարության և Հայաստանի Հանրապետության կառավարության կողմից ձեռնարկվող քայլերը և օգտագործվող միջոցները սահմանված են նամակ-համաձայնագրի այս փոփոխությունում (ՆՀՓ) և հանդիսանում են կողմերի համար հստակ պարտավորություններ: Այս նամակ-համաձայնագրի նպատակները իրականացնելու համար ԱՄՆ-ի կողմից տրամադրած աջակցության տվյալները նշվում են առանձին ֆինանսական փաստաթղթում և կազմում են 2,875.284 ԱՄՆ դոլար: Նշված ծրագրերի հետագա ֆինանսավորումը ԱՄՆԿ կողմից պայմանավորված է համապատասխան մարմինների կողմից հաստատված առկա միջոցների հատկացմամբ, ծրագրային նպատակների ուղղությամբ բավարար առաջընթացով և ԱՄՆ պետքարտուղարության հաստատմամբ:

Լրացուցիչ ֆինանսավորում է տրամադրվում հետևյալ ծրագրերի համար. մշտական իրավախորհրդատուի ծրագիր, մարդկանց առևտրի/թրաֆիքինգի դեմ պայքար, Փրոջեքթ Հարմոնիի ԶԱՆԳ, Ամերիկյան փաստաբանների ընկերակցության  իրավունքի գերակայության նախաձեռնության (ԱՓԸ/ԻԳՆ) քրեական իրավունքի բարեփոխումների ծրագիր, իրավապահ ոլորտի զարգացում, ֆինանսական դիտարկումների կենտրոնի զարգացում, և քրեափորձագիտական ինստիտուտի զարգացում: Ծրագրերի ամբողջական նկարագրությունը և նպատակները բերված են ստորև` II բաժնում: 

Կողմերը կարող են գրավոր համաձայնել այս ՆՀՓ-ի շրջանակներում իրականացվող ծրագրերի ավելացման, փոփոխման կամ կասեցման վերաբերյալ: Այդ ծրագրերը իրականացվում են համաձայն ՆՀՓ-ի ժամկետների ու պայմանների: 

II բաժնում բերված ծրագրերի նկարագրությունից զատ բոլոր այլ պարտավորությունները, ժամկետներն ու պայմանները, որոնք սահմանվել են 2001թ. հունիսի 11-ին կնքված Նամակ-համաձայնագրում պետք է լինեն կիրառելի և լիովին ուժի մեջ ու գործող:  

II. Ծրագրերի նկարագրությունը, նպատակները ԵՎ արդյունքների ամփոփումը

(1)  Մշտական իրավախորհրդատուի ծրագիր - 775.000 ԱՄՆ դոլար
Այս ծրագրի նպատակն է աջակցել Հայաստանին իրագործել և հետևել 1998թ-ին ընդունված քրեական օրենսգրքի և քրեական դատավարության օրենսգրքի դրույթներին: Ծրագիրը նաև աշխատում է հայ դատախազների հմտությունների կատարելագործման, իրավական համայնքի ներկայացուցիչների մասնագիտական անաչառության, արհեստավարժության բարձրացման ուղղությամբ և աջակցում է փողերի լվացման, մարդկանց թրաֆիքինգի և կոռուպցիայի դեմ պայքարի ուղղությամբ: Մշտական իրավախորհրդատուն (ՄԻԽ) Արդարադատության դեպարտամենտի Արտասահմանում դատախազության զարգացման, աջակցության և վերապատրաստման գրասենյակի միջոցով կշարունակի նպատակային աջակցություն տրամադրել ՀՀԿ համապատասխան բաղադրիչներին հետևյալ հինգ հիմնական ոլորտներում. 1) աջակցություն քրեական դատավարության օրենսգրքի դրույթների լայնամասշտաբ կիրառմանը` ողջ երկրի տարածքում անցկացվող գործնական դասընթացների միջոցով: ՄԻԽ-ը կշարունակի աջակցել քրեական դատավարության օրենսգրքի կատարելագործմանը` բարդ գործերի քննության և դրանցով քրեական հետապնդում իրականացնելու ընթացքում իրավապահ մարմինների հնարավորություններն ընդլայնելու (օրինակ` FATF-ի դրույթներին համահունչ փողերի լվացման մասին օրենսդրություն), ինչպես նաև ԵԽ անդամակցության պահանջներին համապատասխանեցնելու համար. 2) աջակցություն Դատախազության բարեփոխմանը: ՄԻԽ-ը կօժանդակի հզորացնել դատախազների ինստիտուցիոնալ անաչառությունը, ինչպես նաև զարգացնել հայ դատախազների մեղադրանքի պաշտպանության կարողությունները դասընթացների միջոցով. 3) հզորացնել Հայաստանի կարողությունները հակակոռուպցիոն գործերի քննության և դրանցով քրեական հետապնդման իրականացման գործում և խորհրդատվություն տրամադրել նոր հակակոռուպցիոն ռեժիմն ի կատար ածելու հարցում. 4) օժանդակել փողերի լվացման բացահայտված գործերի թվի աճին` կիրառելով վերջերս ընդունված ՓԼ/ԱՖ դեմ պայքարի օրենսդրությունը, որը ՄԻԽ-ի կողմից  իրականացվող լայնածավալ ծրագրերի մի մասն է. 5) կօժանդակի մարդկանց թրաֆիքինգի քրեական հետապնդման արդյունավետության բարձրացմանը և դատավճիռների խստացմանը, որպեսզի պատիժը համաչափ լինի կատարած հանցագործությանը: 
ԱՄՆԿ կողմից ձեռնարկվող գործողությունները կներառեն հետևյալը.
* աջակցել ՀՀԿ-ին քրեական դատավարության օրենսդրությունում փոփոխություններ կատարելու գործընթացն ավարտին հասցնելու գործում, որն անհրաժեշտ է քննիչներին ու դատախազներին բարդ հանցանքների դեմ պայքարի գործիքներ ապահովելու համար,
* կադրային զարգացում և վերապատրաստում տեղական դատախազների համար, որոնք կունենան համապատասխան պատրաստվածություն քրեական դատավարության նոր օրենսգրքի հետ կապված հմտությունների շարունակական ուսուցում ապահովելու համար,
* առնվազն տասը դատախազի վերապատրաստում փողերի լվացման, հատկապես խաղատների վերաբերյալ գործերի քննության և հետապնդման ոլորտում միջազգային փորձագետների կողմից սույն ՆՀՓ-ի ստորագրումից հետո մեկ տարվա ընթացքում,
* վեբ կայքի ստեղծում, որտեղ կտեղադրվեն հայերեն թարգմանված Մարդու իրավունքների եվրոպական դատարանի հիմնական նախադեպային որոշումները, ԱՄՆԿ կողմից ֆինանսավորվող իրավաբանի կողմից սույն ՆՀՓ-ի ստորագրումից հետո մեկ տարվա ընթացքում,
* ուղղակի աշխատանք Հայաստանի իրավապահների, դատախազների և իրավական  հանրության այլ ներկայացուցիչների հետ` վերջիններիս շահերի պաշտպանության և դատարանում հանդես գալու հմտությունների ընդհանուր որակը բարելավելու նպատակով:
ՀՀԿ կողմից ձեռնարկվող գործողությունները կներառեն հետևյալը.
* ուսուցանողների ու տեխնիկական խորհրդատուների համար կրթօջախների ու մասնագետների հետ աշխատելու հնարավորություն, 
* դասընթացների մասնակիցների ընտրություն, որոնք այդ նպատակով կազատվեն աշխատանքային այլ պարտականությունների կատարումից:

Արդյունքների չափորոշիչներ.
* նոր ընդունված Քրեական օրենսգրքի կիրառումը և վերապատրաստման դասընթացների արդյունավետությունը կվերահսկվեն պարբերաբար անցկացվող դատական նիստերի մոնիթորինգի համակարգի միջոցով,
* հայ դատախազները դրսևորում են Քրեական դատավարության օրենսգրքի իմացություն  դատավարությունների ընթացքում, որոնց ներկա են գտնվում ու մոնիթորինգի են ենթարկում ՄԻԽ-ը և Թմրամիջոցների դեմ պայքարի և իրավապահ համագործակցության (ԹՊԻՀ)   բյուրոյի աշխատակիցները,
* երկու տարվա ընթացքում հայ դատախազները ստացված վերապատրաստման և ուղղորդման շնորհիվ կզարգացնեն հակակոռուպցիոն գործերի վարույթը,  
* ՄԻԽ-ը և ԹՊԻՀ բյուրոյի այլ աշխատակիցները կայցելեն դատական նիստերը` դատախազների մեղադրանքը պաշտպանելու հմտությունների մակարդակի ակնկալվող բարձրացման մոնիթորինգի նպատակով:
(2)  Մարդկանց  թրաֆիքինգի դեմ պայքարի ծրագիր – 300.000 ԱՄՆ դոլար 
Այս ծրագրի նպատակն է ուժեղացնել Հայաստանի կարողությունները իրականացնելու համայնքային կանխարգելման ու աջակցության ծրագրեր թրաֆիքինգի զոհերի համար: Երկարաժամկետ նպատակն է վերացնել մարդկանց թրաֆիքինգը Հայաստանից, դեպի Հայաստան և Հայաստանի տարածքով:

ԱՄՆԿ կշարունակի ֆինանսավորում տրամադրել ապաստարանի և զոհերի աջակցության այլ ծառայությունների համար, սակայն նկատի ունենալով, որ ՀՀԿ-ն աստիճանաբար կմեծացնի այդ ոլորտին պետական բյուջեից կատարվող հատկացումները միջնաժամկետ հեռանկարում ամբողջովին ստանձնելով այդ պարտականությունը: Ծրագիրը կհանդիսանա ԹՊԻՀ-ի կողմից ֆինանսավորվող և տեղական ՀԿ-ի կողմից իրականացվող «Թրաֆիքինգի զոհերի աջակցության ծառայություններ» ծրագրի շարունակությունը, որը մի շարք ծառայություններ է մատուցում թրաֆիքինգի զոհերին: Կազմակերպությունն ունի ապաստարան զոհերի համար և անվճար թեժ գիծ, որը հասանելի է երկրի բոլոր մասերից: Ապաստարանի աշխատակիցները ապահովում են բժշկական, հոգեբանական և սոցիալական աջակցություն: Իրավաբանական խորհրդատվություն է իրականացվում զոհի համար հետաքննության սկզբնական փուլում և դատական լսումների ժամանակ, ինչպես նաև նպաստում է զոհերի և իրավապահների միջև համագործակցությանը: ՀԿ-ն նաև կազմակերպում է մասնագիտական և կրթական դասընթացներ ապաստարան ուղղորդված անձանց համար: 
Թրաֆիքինգի դեմ պայքարի ոլորտում իրականացվող այլ ծրագրերը կներառեն դասընթացներ դատաիրավական պաշտոնյաների (այդ թվում դատավորների, դատախազների, ոստիկանների, սահմանապահների, և ներգաղթային ու մաքսային հսկիչների) համար, սոցիալական աշխատողների, ուսուցիչների և լրագրողների համար` խնդիրը ավելի լավ հասկանալու և զոհերին առավել արդյունավետ նույնականացնելու և աջակցելու, ինչպես նաև հանցագործներին հայտնաբերելու և դատապարտելու համար: Ծրագիրը նաև կօժանդակի այլ շահագրգիռ կողմերին 2010-2012թթ. Հայաստանում մարդկանց թրաֆիքինգի դեմ պայքարի գործողությունների ազգային ծրագրի իրականացման գործընթացում:

Այս ֆինանսական միջոցները նաև կօգտագործվեն օժանդակելու կրթական և հանրության իրազեկման աշխատանքներին կապված մարդկանց թրաֆիկինգի վտանգները ներկայացնելու և դրանցից խուսափելու հետ:  Ծրագրերի առաջնային շահառուները կլինեն գյուղաբնակ երիտասարդները, որոնք թրաֆիկինգ իրականացնողների կողմից շահագործման կամ խաբերության ենթարկվելու տեսանկյունից առավել խոցելի են: 
ԱՄՆԿ կողմից ձեռնարկվող գործողությունները կներառեն հետևյալը.
* տրամադրել ֆինանսավորում «Թրաֆիքինգի զոհերի աջակցության ծառայություններ» ծրագիրը շարունակելու համար:
ՀՀԿ կողմից ձեռնարկվող գործողությունները կներառեն հետևյալը.
* ընտրել համապատասխան մասնակիցներ դասընթացներին մասնակցելու համար,
* վերանայել մարդկանց թրաֆիքինգի զոհերի Ազգային ուղղորդման մեխանիզմը հաշվի առնելով  սկզբնական փորձը և շահագրգիռ կողմերի գնահատականները,
* մշակել համապարփակ և արդյունավետ 2010-2012թթ. Ազգային ծրագիր թրաֆիկինգի դեմ պայքարող բոլոր շահագրգիռ կողմերի, մասնավորապես ՀԿ-ների և միջազգային կազմակերպությունների ներգրավմամբ: 
Արդյունքների չափորոշիչներ.
* թրաֆիկինգի բոլոր հաստատված  դեպքերով  Հայաստանում կհարուցվեն գործեր և բոլոր թրաֆիկինգ իրականացնողները կդատապարտվեն երկարամյա  ազատազրկման և կկրեն այդ պատիժը սույն ՆՀՓ-ի ստորագրումից հետո մեկ տարվա ընթացքում. Գնահատելու համար գրանցված դեպքերի թիվը կհամեմատվի հարուցված գործերի թվի հետ և կդիտարկվեն ավարտված գործերով նշանակված պատիժները. 

* 2010-2012թ. Մարդկանց թրաֆիքինգի դեմ պայքարի գործողությունների ազգային ծրագիրը կազմված է և կիրառվում է 2012թ-ի սկզբին և միջազգային փորձագետների (այսպիսի մարմիններից ինչպիսին են ՄԱԿ-ը, ՄՄԿ-ն և ԵԱՀԿ-ն) գնահատականով համապատասխանում է միջազգային լավագույն փորձին:
(3)  Փրոջեքթ Հարմոնի, ԶԱՆԳ (Զարգացնենք արդարադատությանը նպաստող գաղափարներ) իրավական սոցիալականացման ծրագիր – 197,384 ԱՄՆ դոլար
Լինելով ԹՊԻՀ բյուրոյի կողմից ֆինանսավորվող շարունակական ծրագիր ԶԱՆԳ Հայաստանի իրավական սոցիալականացման ծրագիրը կշարունակի զարգացնել և դպրոցներում ներդնել իրավական կրթական ուսումնական ծրագիրը և բարձրացնել իրազեկությունը անչափահասների հարցերի շուրջ, ինչպես նաև համայնքային վերականգնողական կենտրոնների ընդլայնումն ու գործարկումը Հայաստանում:
2006 թ. ԶԱՆԳ իրավական ուսումնական ծրագրի ստեղծումից ի վեր, ծրագիրը ներդրվել է 150 դպրոցներում: Փրոջեքթ Հարմոնին սերտ համագործակցում է Ոստիկանության Անչափահասների գործերով բաժնի հետ ծրագրին մասնակցող դպրոցների, ուսուցիչների, համակարգողների և իրավապահների ընտրության հարցում:
ԶԱՆԳ ծրագիրը հիմնել է վեց համայնքային վերականգնողական կենտրոններ Հայաստանի տարբեր քաղաքներում: Այս կենտրոնների նպատակն է խորհրդատվություն տրամադրել առաջին անգամ բռնություն չպարունակող իրավախախտումներ թույլ տված անչափահաս օրինազանցներին`միաժամանակ ներառելով նրանց ծնողներին և համայնքի անդամներին: Ծրագիրը նախատեսում է ևս երկու կենտրոնների բացումը, որոնց վայրը կորոշվի հետագայում:
Ի հավելումն այս գործողությունների ԱՄՆԿ կօժանդակի «Դպրոցական վերականգնողական խորհուրդ» ծրագրի ընդլայնմանը, որը խրախուսում է դպրոցական խախտումների ու կոնֆլիկտների հարցում հաշվետվողականությունն ու  հաշտարարությունը:

ԱՄՆԿ կողմից ձեռնարկվող գործողությունները կներառեն հետևյալը. 

* տրամադրել ֆինանսավորում լրացուցիչ միջնակարգ դպրոցներում ԶԱՆԳ-ի միջին դասարանների վերանայված ու ընդլայնված կրթական մոդուլը ներդնելու համար, 

* տրամադրել ֆինանսավորում Հայաստանի համայնքներում հավելյալ Համայնքային վերականգնողական կենտրոնների հիմնելու համար, որոնք կզբաղվեն առաջին անգամ բռնություն չպարունակող իրավախախտումներ թույլ տված անչափահասների դաստիարակչական աշխատանքներով,

* տրամադրել ֆինանսավորում համակարգված գործակցային կապերի խորացման համար իրավապահների, անչափահասների ծրագրերի ու համայնքերի միջև:
ՀՀԿ կողմից ձեռնարկվող գործողությունները կներառեն հետևյալը. 

* իրավապահների կողմից ծրագրին ցուցաբերվող աջակցության շարունակում,

* դասընթացների անցկացման վայրի տրամադրում,

* տեխնիկական աջակցության տրամադրում

* աջակցություն դասընթացների մասնակիցների ընտրության հարցում:
Արդյունքների չափորոշիչներ.

* սույն ՆՀՓ-ի ստորագրումից հետո մինչև 2011թ. ևս 10 դպրոցներում կիրառվում է ԶԱՆԳ-ի կրթական մոդուլը,
* ծրագրին մասնակցող ուսուցիչների և իրավապահների դասընթացների հաջող ավարտ: 10 ուսուցիչներ և 10 իրավապահներ ավարտում են ծրագրի նյութերի դասընթացը և հաջող կիրառում են ծրագիրն իրենց դպրոցներում: Ծրագրի հաջող կիրառումը կորոշվի  մասնակիցների աշխատանքը հրահանգիչի կամ ծրագրի ղեկավարի կողմից դիտարկելու միջոցով:
* երկու նոր համայնքային վերականգնողական կենտրոններ կհիմնվեն սույն ՆՀՓ-ի ստորագրումից մեկ տարի հետո:
(4)  Ամերիկյան փաստաբանների ընկերակցության իրավունքի գերակայության նախաձեռնության (ԱՓԸ/ԻԳՆ) քրեական իրավունքի բարեփոխումների ծրագիր – 250.000 ԱՄՆ դոլար
Ամերիկյան փաստաբանների ընկերակցության իրավունքի գերակայության նախաձեռնության (ԱՓԸ/ԻԳՆ) քրեական իրավունքի բարեփոխումների ծրագիրը աջակցություն է ցուցաբերելու և դասընթացներ է անցկացնելու դատապաշտպանների և դատավորների համար: Սերտորեն համագործակցելով ԱՄՆ դեսպանատան մշտական իրավախորհրդատուի հետ ծրագիրը կմեծացնի հանրային պաշտպանների արհեստավարժությունը մարդու իրավունքների պաշտպանության և արդար դատավարություն ապահովելու գործում, ինչպես նաև հանդես կգա դատավարության ոլորտի բարելավման առաջարկություններով:

Իրավունքի գերակայության նախաձեռնությունը օժանդակում է Քրեական դատավարության օրենսգրքի վերանայման գործընթացին, աշխատանքային խմբին տրամադրելով տեխնիկական աջակցություն, ինչի շնորհիվ նոր օրենսդրական ակտերը կապահովեն մարդու իրավունքների  պաշտպանվածությունը և կհամապատասխանեն միջազգային, այդ թվում Մարդու իրավունքների եվրոպական դատարանի չափանիշների հետ: ԱՓԸ/ԻԳՆ-ի աշխատակազմը կտրամադրի տեխնիկական աջակցություն Փաստաբանների մասին օրենքի փոփոխությունների և լրամշակման գործընթացում, մասնավորապես անվճար իրավաբանական ծառայություն տրամադրելու վերաբերյալ բաժիններում: Ի վերջո ծրագրի շրջանակներում կտպագրվեն և կտարածվեն տեղեկատվական նյութեր և հանրային գովազդներ մարդու իրավունքների և հանրային պաշտպանի ծառայությունների վերաբերյալ: Այս գործողությունների ուշադրության կենտրոնում կարող են լինել անչափահաս իրավազանցների, դատավճռի կայացման, հետ-դատավճռային ընթացակարգերի և բանտարկյալների իրավունքների խնդիրները, ի լրումն քրեական դատավարությանը վերաբերող ընդհանուր խնդիրների:
ԱՄՆԿ կողմից ձեռնարկվող գործողությունները կներառեն հետևյալը. 

* ֆինանսավորել Երևանում ԱՓԸ/ԻԳՆ գրասենյակում փորձառու փաստաբանի նշանակումը,

* հետևել, որպեսզի ԱՄՆԿ-ի կողմից ֆինանսավորվող փաստաբանը ժամանակին ու ուղղակիորեն տեխնիկական աջակցություն ցուցաբերի ՀՀ կառավարությանն ու Հայաստանի իրավական ու իրավապահ համայնքներին քրեաիրավական զարգացման հարցերի շուրջ:

ՀՀԿ կողմից ձեռնարկվող գործողությունները կներառեն հետևյալը. 

* ապահովել սեմինարների, խորհրդաժողովների ու դասընթացների անցկացման համար վայր,

* աշխատել ԱՓԸ/ԻԳՆ-ի փաստաբանի հետ դասընթացների մասնակիցների հիմնավորված ընտրության գործում,

* ԱՓԸ/ԻԳՆ փաստաբանի համար համապատասխան պետական պաշտոնյաների հետ հանդիպելու հնարավորության ապահովում:

Արդյունքների չափորոշիչներ.

* Մինչ 2011թ-ի ավարտը մշտական և այցելող իրավաբան փորձագետները կվերապատրաստեն մոտ 610 փաստաբանների` աջակցելով նրանց տրամադրել որակյալ պաշտպանություն իրենց հաճախորդներին և ավելի լայն հնարավորություն ապահովելով ՀՀ քաղաքացիների անվճար իրավաբանական օգնության ստանալու համար: Դասընթացի ավարտից հետո վեց ամսվա ընթացքում վերապատրաստված փաստաբանները կապահովեն ավելի լավ աջակցություն քաղաքացիներին և մեկնարկային պահի համեմատ  20 տոկոսով կավելանան ներկայացված բողոքների, միջնորդությունների  և  պետական մարմինների և պաշտոնատար անձանց գործողությունների դեմ բերված բողոքների թիվը: 
* Մինչև 2012թ. մշտական և այցելող իրավաբան փորձագետները կվերապատրաստեն առնվազն երկու մասնագիտացված ՀԿ մարդու իրավունքների պաշտպանության գործերի կազմման և բողոքարկման վերաբերյալ, ներառյալ Մարդու իրավունքների եվրոպական դատարանում: Դասընթացի ավարտից հետո վեց ամսվա ընթացքում ՀԿ-ները կստեղծեն գործերի կազմման և բողոքարկման համակարգ, և ներկայացված կլինի առնվազն մեկ բողոքարկում:
(5)  Իրավապահ ոլորտի զարգացման ծրագիր – $752,900 
Այս ծրագրի նպատակն է աջակցել ոստիկանությանը և այլ իրավապահ մարմիններին որդեգրել ավելի արդիական, հուսալի և արհեստավարժ գործելակարգ իրենց աշխատանքի կատարման և գերատեսչությունների կառավարման համար:
ԹՊԻՀ ծրագիրը կկազմակերպի մի շարք ուսումնական դասընթացներ և փոխայցելություններ այն թեմաներով, որոնք հայկական իրավապահ ոլորտում ներկայումս ճանաչվել են որպես թույլ կողմեր և որոնց հանդեպ ՀՀ պաշտոնյաները հետաքրքրություն են ցուցաբերել: Թեմաներն ի թիվս այլոց ներառում են հասարակական կարգի պաշտպանություն/ամբոխի կառավարում, կիբեռ հանցագործությունների և ինքնության գողության հետաքննություն, հանրային կապեր և ԶԼՄ-ների հետ հարաբերություններ, թմրամիջոցների հետ կապված հանցագործությունների հետաքննություն, մարդու իրավունքների պահանջներին համապատասխանող, արդյունավետ հարցաքննության հմտություններ, դեպքի վայրի կառավարում, ոստիկանական շների բուծում, վարժեցում և օգտագործում, համայնքային ոստիկանություն, օրենսդրության նախագծում և ծառայողական քննություններ:
ԹՊԻՀ ծրագիրը կկազմակերպի անգլերեն լեզվի ինտենսիվ դասընթացներ ոստիկանների փոքր խմբի համար` ԱՄՆ-ում փոխայցելություններին մասնակցելու և հետագայում ԱՄՆ և այլ օտարերկրյա իրավապահ մարմինների հետ կապ պահպանելու համար:
ԱՄՆԿ կողմից ձեռնարկվող գործողությունները կներառեն հետևյալը. 

* կազմակերպել վերապատրաստման դասընթացներ Հայաստանի իրավապահ ոլորտում որպես թույլ կողմեր ճանաչված թեմաներով 
* կազմակերպել հնարավոր ԱՄՆ/Հայաստան փոխայցելություններ
ՀՀԿ կողմից ձեռնարկվող գործողությունները կներառեն հետևյալը. 

* ապահովել դասընթացների անցկացման հարմար վայրեր 

* ընտրել հարմար թեկնածուների` դասընթացներին և հնարավոր ԱՄՆ/Հայաստան փոխայցելություններին մասնակցելու համար
Արդյունքների չափորոշիչներ.

* ՀՀԿ հետ համաձայնեցված կկատարվի վերապատրաստման կարիքների գնահատում և կպատրաստվի ուսումնական պլան այս համաձայնագրի ստորագրումից հետո վեց ամսվա ընթացքում,

* համաձայնեցված ուսումնական պլանի մեջ ներառված վերապատրաստման դասընթացները կավարտվեն մեկ տարվա ընթացքում: Վերապատրաստված ոստիկանների 75%-ը կտիրապետի դասընթացների միջոցով ներկայացված մեթոդներին ու վարքագծերին և ամենօրյա գործունեության մեջ կկիրառի դրանք` ըստ ղեկավարների ու ուսուցանող մասնագետների  գնահատման: 
* ըստ ղեկավարների ու դատական գործերի դիտարկումների` ոստիկաններն ավելի մեծ փորձառություն և արհեստավարժություն են դրսևորում, առանձնակի շեշտադրվում են խոստովանությունից զատ այլ ապացույցների ներկայացումը

* յուրաքանչյուր տարի երեսուն ոստիկաններ կստանան անգլերեն լեզվի հմտություններ բավարար իրենց ԱՄՆ և այլ օտարերկրյա պաշտոնակիցների հետ մասնագիտորեն հաղորդակցվելու համար: Սա հնարավորություն կտա հայ ոստիկաններին տարվա ընթացքում ընդգրկվել տասից քսան փոխայցելությունների մեջ արևմտյան իրավապահ ծառայությունների հետ`հիմնված կարիքների գնահատման վրա: 
(6) Ֆինանսական դիտարկումների կենտրոնի զարգացման ծրագիր – $200,000
Ծրագիրը շարունակելու է աջակցել ֆինանսական դիտարկումների կենտրոնի (ՖԴԿ) անձնակազմին նոր համակարգչային, ծրագրային համակարգի և նրա ձևափոխված տարբերակների հետ աշխատելու վերապատրաստման գործընթացում: Կաջակցի տեղեկատվության փոխանակման ինտեգրացված համակարգի ստեղծմանը և ներդրմանը, ինչը կնպաստի ֆինանսական գործարքների ավելի արագ և մանրակրկիտ վերլուծությանը: Նոր համակարգը հնարավորություն կտա ՖԴԿ-ին անմիջապես հայտնաբերել կասկածելի գործարքները և անհապաղ կանխարգելիչ քայլեր ձեռնարկել:
Ծրագիրը կաջակցի ՖԴԿ-ի և Կենտրոնական բանկի այլ բաժինների անձնակազմի, ինչպես նաև դատավորների, դատախազների, տարբեր իրավապահ մարմինների քննչական անձնակազմի, ֆինանսական և այլ հաշվետու կազմակերպությունների աշխատակիցների համար փողերի լվացման և ահաբեկչության ֆինանսավորման դեմ պայքարի վերաբերյալ վերապատրաստման դասընթացներ անցկացնելու հարցում: ԹՊԻՀ-ը մտադիր է կազմակերպելու է փոխայցելության ծրագրեր` փողերի լվացման գործեր քննող ամերիկյան և հայ դատախազների միջև:
ԱՄՆԿ կողմից ձեռնարկվող գործողությունները կներառեն հետևյալը.

* ուսուցանողների և անհրաժեշտ ուսումնական նյութերի ապահովում,

* տեխնիկական խորհրդատուների ապահովում:
ՀՀԿ կողմից ձեռնարկվող գործողությունները կներառեն հետևյալը.

* դասընթացների անցկացման համապատասխան վայրի ապահովում,

* դասընթացներին մասնակցելու համար համապատասխան որակավորում ունեցող մասնագետների ընտրություն,
* ԱՄՆԿ տեխնիկական խորհրդատուների և ՀՀԿ համապատասխան պաշտոնյաների միջև հանդիպումների ապահովում:
Արդյունքների չափորոշիչներ.

* մինչև 2011թ. միջազգային փորձագետները և ՖԴԿ անձնակազմը կվերապատրաստեն հայկական բոլոր մեծ բանկերի, բրոկերական, ապահովագրական կազմակերպությունների, անշարժ գույքի գործակալությունների, խաղատների, և այլ հաշվետու կազմակերպությունների ներկայացուցիչներին փողերի լվացման և ահաբեկչության ֆինանսավորման հետ հնարավոր առնչություն ունեցող կասկածելի գործարքների ճանաչման և դրանց վերաբերյալ հաշվետվությունների ներկայացման հարցերի շուրջ. 
* Հետագա տարիների ընթացքում փողերի լվացման դատապարտումները կաճեն 10%-ով:  
* մինչև 2011 թ. տեղեկատվական կառավարման համակարգը ներդրված կլինի և միացած կլինի միջազգային իրավապահ տվյալների շտեմարանների հետ:
(7) Քրեափորձագիտական ինստիտուտի զարգացման ծրագիր – 400.000 ԱՄՆ դոլար 
Ծրագրի հիմնական նպատակն է բարելավել և արդիականացնել Հայաստանի կարողությունները քրեափորձագիտական ոլորտում` հասցնելով դրանք միջազգային ստանդարտներին: Հատկապես, ցանկալի է, որ ՀՀ Փորձաքննությունների ազգային բյուրոն հավատարմագրում ստանա միջազգային հավատարմագրող կազմակերպության կողմից: Այս նպատակին հասնելու համար Թմրամիջոցների դեմ պայքարի և իրավապահ համագործակցության ծրագիրը կշարունակի ֆինանսավորել ԱՄՆ-ում գտնվող քրեափորձագիտական հարցերով խորհրդատուի պարբերական այցելությունները Հայաստան: Խորհրդատուն տեխնիկական խորհրդատվություն է տրամադրում, մասնավորապես Փորձաքննությունների ազգային բյուրոյի հավատարմագրման համար անհրաժեշտ ընթացակարգերի մշակման նպատակով: Խորհրդատուն նաև առաջարկում և վարձում է մասնագետների առանձին քրեափորձագիտական ոլորտներում (օրինակ`ձգաբանական, փաստաթղթաբանական, տոքսիկոլոգիայի և այլն)` Հայաստանում Փորձաքննությունների ազգային բյուրոյի աշխատակիցների համար դասընթացներ ապահովելու նպատակով:
Ծրագիրը նաև կձգտի բարձրացնել կազմակերպության արհեստավարժությունը` ֆինանսավորելով ամերիկյան տեխնիկական խորհրդատուներին, ովքեր կմշակեն Փորձաքննությունների ազգային բյուրոյում աշխատանքի ընդունելու համար օգտագործվող քրեափորձագիտական ծրագրերը: Ծրագիրը կշարունակի մատակարարել քիմիական նյութեր, սարքավորումներ և սպառողական առարկաներ` օժանդակելու Փորձաքննությունների ազգային բյուրոյին համապատասխանել միջազգային չափորոշիչներին:
Ծրագրի շրջանակներում նաև վերապատրաստման դասընթացներ կկազմակերպվեն լաբորատորիայի աշխատակիցներ չհանդիսացող համապատասխան պաշտոնյաների` դատավորների, դատախազների, ոստիկանների և դատապաշտպանների համար առկա ընդհանուր և մասնավորապես Փորձաքննությունների ազգային բյուրոյում եղած փորձագիտական ապացույցների նշանակության, կարևորության, հնարավորությունների ու սահմանափակումների վերաբերյալ:

ԱՄՆԿ կողմից ձեռնարկվող գործողությունները կներառեն հետևյալը. 

* ֆինանսավորման հատկացում դասընթացների կազմակերպման, սարքավորումների և տեխնիկական աջակցության համար: 

ՀՀԿ կողմից ձեռնարկվող գործողությունները կներառեն հետևյալը. 

* Փորձաքննությունների ազգային բյուրոյի ընթացիկ ծախսերի ֆինանսավորում,

* դասընթացների անցկացման վայրի և Փորձաքննությունների ազգային բյուրոյի անձնակազմի մասնակցության ապահովում` քրեափորձագիտական հարցերով խորհրդատուի և այլ մասնագետների հետ աշխատելու համար,

* ղեկավար և փորձագիտական կադրերի թափանցիկ ընտրություն` կիրառելով արդար ընտրության գործընթաց յուրաքանչյուր դիմորդի որակավորումը որոշելու համար:
Արդյունքների չափորոշիչներ. 

* Մինչև 2012թ. Փորձաքննությունների ազգային բյուրոյում ամեն տարի գրանցվում է իրականացվող փորձաքննությունների ծավալների աճ առնվազն 20%-ով, ինչը մատնանշում է, որ Փորձաքննությունների ազգային բյուրոն առավել մեծ ճանաչում է ստանում որպես Հայաստանի առաջնակարգ փորձագիտական լաբորատորիա:
* Մինչև 2012թ. ամեն տարի Փորձաքննությունների ազգային բյուրոյի առնվազն 15 փորձագետ կմասնակցեն մասնագիտական ձեռնահասության թեստավորման ծրագրին` գործիքների կիրառմամբ  թմրամիջոցների թունաբանական հայտնաբերման, բաղադրիչային վերլուծության տեխնոլոգիայի, ինֆրակարմիր սպեկտրոսկոպիայի խորացված ուսուցման, հետքաբանական փորձաքննության ուսուցման և դատափորձագիտական կենսաբանության հիմունքների ոլորտում:   Փորձագետների առնվազն հիսուն տոկոսը հաջող կհանձնեն մասնագիտական ձեռնահասության թեստերը: 
* Քրեափորձագիտական հարցերով խորհրդատուն կսահմանի նշաձողային ստուգումների ժամանակացույց ISO միջազգային հավատարմագրման ստանդարտին համապատասխանելու ուղղությամբ Փորձաքննությունների ազգային բյուրոյի առաջընթացը արձանագրելու համար:
III. Գնահատման պլան

Ամերիկայի Միացյալ Նահանգների Կառավարության և Հայաստանի Հանրապետության Կառավարության ներկայացուցիչները կհանդիպեն առնվազն տարին երկու անգամ` քննարկելու առաջընթացը, որը նկատվել է ծրագրերի խնդիրների և նպատակների իրականացման գործում: Առաջընթացը կգնահատվի արդյունքի վերոհիշյալ չափորոշիչներին համապատասխան: Գնահատման վերաբերյալ ներկայացված տեղեկատվությունը նաև կներառի որակական և քանակական ցուցանիշներ: Տարեկան հաշվետվությունը կպատրաստվի համատեղ` գնահատման արդյունքներն ամփոփելու նպատակով արձանագրության ստորագրության պահից մեկ տարվա  ընթացքում: Գնահատումները կուղեկցվեն ծրագրերի և գործունեության նկատմամբ երկու Կառավարությունների համապատասխան ներկայացուցիչների կողմից ծրագրերի պարբերաբար իրականացվող մոնիթորինգով և նրանց կողմից իրականացվող գործունեությամբ:

IV. Կառավարության լիազորում 

Ստորագրումից հետո սույն Արձանագրությունն ուժի մեջ է մտնում Հայաստանի Հանրապետության կողմից համապատասխան ներպետական ընթացակարգերը անցնելու մասին Ամերիկայի Միացյալ Նահանգներին ծանուցելու պահից:

Կատարված է Երևան քաղաքում, 2010 թվականի xxx-ին, երկու բնօրինակով, հայերեն և անգլերեն լեզուներով, ընդ որում, երկու տեքստերն էլ հավասարազոր են: 

	Ամերիկայի Միացյալ Նահանգների Կառավարության կողմից`

_________________________________

Մարի Լ. Յովանովիչ

ԱՄՆ դեսպան
	
	Հայաստանի Հանրապետության Կառավարության կողմից`

_______________________________

Աղվան Հովսեփյան 

ՀՀ գլխավոր դատախազ 


